
Heilbrigðisráðuneytið      
Skúlagötu 4 

101 Reykjavík 

Sent rafrænt í samráðsgátt stjórnvalda 
 
 
 

Reykjavík, 24. október 2025. 
 
Efni: Umsögn Félagsráðgjafafélags Íslands við drög að frumvarpi til laga um 
breytingu á lögum um réttindi sjúklinga, nr. 74/1997 (takmörk á beitingu 
nauðungar). 154. löggjafarþing 2025-2026. Þingskjal x – x. mál. Stjórnarfrumvarp. 
 
Félagsráðgjafafélag Íslands þakkar fyrir tækifæri til að veita umsögn við drög að 
frumvarpi til laga um breytingu á lögum um réttindi sjúklinga, nr. 74/1997 (takmörk á 
beitingu nauðungar). Félagið fagnar þeim áherslum sem koma fram í 
frumvarpsdrögunum um að styrkja réttarstöðu sjúklinga, takmarka beitingu 
nauðungar og efla sjálfákvörðunarrétt einstaklinga. Þetta er í samræmi við grunngildi 
félagsráðgjafar um virðingu, sjálfsákvörðun, félagslegt réttlæti og mannlega reisn.  
 
Fram kemur í greinargerð með fumvarpinu að tilefni lagasetningarinnar sé að bregðast 
við athugasemdum umboðsmanns Alþingis í kjölfar eftirlitsheimsóknar hans á þrjár 
lokaðar deildir geðsviðs Landspítala á Kleppi í október 2018. Vikið er að skýrslu 
umboðsmanns Alþingis sem telur að verulega hafi skort fullnægjandi heimildir og 
umbúnað í gildandi lögum vegna þeirra inngripa, þvingana og valdbeitingar sem 
stjórnendur lokaðra deilda á geðsviði Landspítala teldu nauðsynlegt að geta viðhaft 
gagnvart sjúklingum sem þar dvelja. Jafnframt kemur fram að frumvarpið hafi verið 
lagt fram á 151. löggjafarþingi (563. mál), 152. löggjafarþingi (150. mál) og 154. 
löggjafarþingi (1105. mál). Félagsráðgjafafélag hefur áður veitt umsagnir við málið 
með bréfi dags. 15. júlí 2024.  
 
Í frumvarpinu er lagt til að meginreglan um bann við beitingu nauðungar verði færð í 
lög um réttindi sjúklinga en jafnframt lögfestar skýrar undanþáguheimildir til að víkja 
frá banni við beitingu nauðungar og fjarvöktunar. Samkvæmt reglugerð verður 
yfirlækni eða öðrum heilbrigðisstarfsmanni veitt heimild í sérstökum 
einstaklingsbundnum tilvikum að taka rökstudda ákvörðun um beitingu nauðungar. 
Jafnframt eru hugmyndir um að lögfesta heimild til að beita nauðung í neyðartilvikum 
þegar afstýra þarf yfirvofandi líkamstjóni, stórfelldu eignatjóni eða röskun á 
almannahagsmunum. Í þessu felast helstu nýmælin auk þess sem vakthafandi lækni 
verður heimilt að ákveða að beita nauðung í meðferðartilgangi. Jafnframt telst til 
nýmæla að kveðið er á um rétt sjúklinga til að kæra ákvörðun um beitingu nauðungar, 
skipan sérfræðiteymis um beitingu nauðungar og skráningu allra tilvika sem fela í sér 
nauðung eða fjarvöktun. 
 
Hér er um að ræða málefni sem varðar friðhelgi einkalífs og rétt til frelsis og manhelgi 
sem varin er af stjórnarskrá lýðveldisins Íslands og mannréttindasáttmála Evrópu. Það 

er einnig í samræmi við samning Sameinuðu þjóðanna um réttindi fatlaðs fólks sem 
Ísland hefur fullgilt og stendur til að lögfesta en þar kemur fram að hvers kyns nauðung 
og þvingun er óheimil. Félagsráðgjafafélag Íslands tekur undir þessi ákvæði og bendir 
á að allar undanþágur eru háðar mati sem þarf að fara vel með. Þá þarf einnig að hafa 
í huga sérstöðu barna í samræmi við lög um samning Sameinuðu þjóðanna um réttindi 
barnsins nr. 19/2013.   
 
Siðareglur félagsráðgjafa á Íslandi byggja á því að Grundvöllur félagsráðgjafar er 
virðing fyrir manngildi og sérstöðu hvers einstaklings og trú á getu hans til að nýta 
hæfileika sína til fullnustu. Markmið félagsráðgjafar er að vinna að lausn félagslegra 
og persónulegra vandamála og sporna við félagslegu ranglæti. Félagsráðgjafi vinnur 
gegn mannréttindabrotum hvar svo sem þau eiga sér stað.1 Félagsráðgjafafélag 
Íslands leggur áherslu á þá meginreglu að beiting nauðungar sé óheimil og að dregið 
verði úr hvers kyns nauðung og þvingunum. Slíkt þarf að vera í algjörum 
undantekningartilvikum og það er mikilvægt að vanda framkvæmd á jafn viðkæmu 
úrræði og beiting nauðungar er. Tryggja þarf jafnvægi milli verndar og 
sjálfsákvörðunarréttar og þurfa lögin að tryggja að einstaklingar í viðkvæmri stöðu hafi 
aðgang að félagsráðgjöf og félagslegum stuðningi. Þetta á við um börn, aldraða og fólk 
með fötlun eða geðrænar áskoranir.  
 
Félagsráðgjafafélag Íslands tekur undir það sem fram kemur í greinargerð með 
frumvarpinu um að tryggja þurfi öryggi og velferð sjúklinga og  starfsfólks. Því þarf að 
vera nægjanleg mönnun og  sérþjálfað starfsfólk að vera til staðar. Tryggja þarf fræðslu 
og handleiðslu starfsfólks um siðferðileg og félagsleg áhrif inngripa. Jafnframt er 
mikilvægt að tryggja vandaða málsmeðferð varðandi ákvarðanatöku með aðkomu 
þverfaglegs teymis. Félagið leggur til að sett verði skýr ákvæði um þátttöku 
félagsráðgjafa við mat á nauðung eða fjarvöktun og tryggja að einstaklingsmat taki mið 
af félagslegum aðstæðum og stuðningsneti einstaklinga. Jafnframt verði tryggt að 
félagsráðgjafi verði í sérfræðiteymi um beitingu nauðungar. 
 
Frumvarpsdrögin eru mikilvægt framfaraskref í átt að aukinni virðingu og réttindum 
sjúklinga. Félagsráðgjafafélag Íslands leggur áherslu á að fagleg aðkoma félagsráðgjafa 
verði tryggð í framkvæmd og eftirliti til að efla velferð einstaklinga. Félagið áskilur sér 
rétt til að koma með frekari athugasemdir á síðari stigum og er tilbúið til að fylgja 
athugasemdum sínum eftir sé þess óskað.  
 
 

Með vinsemd og virðingu, 
f.h. stjórnar Félagsráðgjafafélags Íslands 

 
Steinunn Bergmann, 

formaður 
 
 
 

 
1 https://felagsradgjof.is/felagsradgjof/sidareglur/ 


